
Giriş  əvəzi:

TƏHSİL, TƏLİM VƏ TƏRBİYƏNİN VƏHDƏTİ
Tərbiyə – nəfslə,  təhsil – biliklə 
                                                        bağlıdır.İnsan yetkinləşdikcə bu 
                                                        iki proses bir-birini tamamlayır.
Viktor Hüqo 
M
üasir dövrdə ölkələrin inkişafı təkcə iq​tisadi gös​tə​ri​cilər, təbii sərvət​lər, əha​​​linin həyat səviyyəsi ilə deyil, həm də insanla cəmiyyət arasındakı müna​sibə​tin for​ma​ları, cəmiyyətdəki de​mok​ratiklik və insanların azadlıq dərə​cəsi ilə müəyyən olunur. Daha mütəşəkkil bir cəmiy​yətin qurulması müva​fiq siyasi mədəniyyət və hüquqi təfəkkür tələb edir. Əgər iqtisadi dirçəliş, elmi-texniki tə​rəqqi əsasən rasional düşüncə, intellektual poten​sialla şərtlənirsə, cəmiyyətin mədəni-mənəvi hə​ya​tı daha çox dərəcədə ic​timai şüurun səviy​yəsi ilə şərtlənir. Bütün bunların inki​şafı isə ilk növbədə təhsil sis​teminin necə təşkil olun​ma​sından asılıdır. Təsa​düfi de​yildir ki, dövrümüzün ən güclü dövlətləri də məhz təh​sil sahəsində vəziyyətdən narahatlıq keçirir, məqsəd​yönlü təhsil islahatlarının həya​ta keçiril​məsini başlıca strateji vəzifə hesab edirlər. 

Azərbaycanın Avropaya inteqrasiyası günün tələ​bi, qaçılmaz zəru​rətdir. Belə olduğu təqdirdə gec-tez təhsil sisteminin də inteq​ra​si​ya olunmasına ehtiyac yara​nır. Avropa təhsil sisteminin strukturu ilə bağlı bir sıra formal cəhətlər artıq bizdə nəzərə alınmışdır. İkipilləli ali təhsilə keçilmiş, institutların və texnikumların adı dəyiş​dirilərək uni​ver​​​sitet və kollec olmuşdur. İmtahanlar get​dikcə daha çox dərə​cədə testlərlə çevrilir və ya yazılı imtahan formaları tətbiq olunur. Bu gün qiy​mətləndirmədə gah 9 bal, gah 100 bal sistemindən söhbət açılır. Kre​dit siste​minə keçid imitasiya olunur.

Lakin müasirləşmək, islahat aparmaq heç də yalnız formal gös​tə​ricilərin dəyişdirilməsi ilə mümkün de​yil. Biz təhsilin ali məq​sə​di​ni unudaraq, onun ancaq qiyafə​sini dəyişməklə məşğul olsaq, bəyən​mə​diyimiz sovet təhsilinin də müsbət cəhətlərini tədricən əldən ver​miş olacağıq. Üstqurumda islahat aparmaq üçün əvvəlcə ba​zisi, tə​məli möhkəmləndirmək lazımdır. Təhsilin məz​munu təkmilləş​diril​mə​dən və müasir tələblərə uyğunlaşdı​rılmadan onun formasını tez-tez dəyiş​mək ancaq ziyan gətirə bilər. 

Orta təhsil sistemini təkmilləşdirməyin iki mühüm şərti vardır. Birincisi, təhsilin məzmunu yeni keyfiyyət səviy​yəsinə qaldırılmalı, ikin​cisi, bu məzmunu şagirdlərə mənimsətməli olan müəllimlərin ha​zır​lanması prose​sində, heç olmazsa minimal tələblərə əməl olun​ma​lıdır. Yəni müəllim şagirdlərə öyrətməli oldğunu əvvəlcə özü bilməli, sonra isə necə öyrətməyin yollarını mənimsəməlidir. Lakin buraya MDB ölkələri üçün səciyyəvi olan başqa bir problem də əlavə olunur; sağlam mühit, mənəvi saflıq, təmizlik problemi. 
Hələ ali məktəbdə oxuyarkən gələcək müəl​limin mənəviyyatı korlanmaqdan qorunma​lıdır. Çün​ki, müəllim təkcə bilik  öyrətmir, həm də tərbiyə ve​rir. Tər​biyə verənsə, ilk növbədə özü tərbiyəli olmalıdır. Bu baxımdan, müəl​lim yetişdirən ali məktəblərdə mənəvi mühitin sağlamlığı ən önə​mli amillərdən biridir. Bir sıra MDB ölkələrində, o cümlədən, Azər​bay​canın pedaqoji ali məktəblərində mənəvi mühit məsələsi aktual olaraq qalmaqdadır. Müəlliminə rüşvət verən tələbənin sabah şagir​dindən rüşvət almayacağına təminat yoxdur. Bizcə, Avropa dəyər​lə​rini və Av​​ropa təhsil təcrübəsini məhz mənəviyyat müstəvisində mənim​sə​mə​yə indi daha böyük ehtiyac vardır. Təməl prinsipləri sağlam olmayan peda​qoji mühitdə ən modern islahatlar da heç bir fayda verə bilməz. 

Təhsilin müasir maddi-texniki baza ilə təchizatı, müasir təhsil texnologiyalarından istifadə, elmi prinsip​lərə əsaslanan təhsil menec​menti və s. nə qədər önəmli olsa da, təhsil prosesinin canı müəllim–tələbə münasibə​tində, müəllim şəxsiyyətində, onun yaradıcı düşüncə aşılamaq qabiliyyətində, şəxsi mənəvi nümunəsindədir. Ona görə də, müəllim hazırlığında vəziyyət təhsilin bugünki vəziyyətini və gələcə​yini müəyyənləşdirmək üçün ən əsas meyardır.

Müasir dövrdə Azərbaycanda təhsilin əsas problem​lə​rindən biri də yeni ictimai-iqtisadi münasibətlərə keçid şəraitində yaranmış fərqli sosial-mənəvi mühitlə ənənəvi pedaqoji təlimlər arasındakı uyğunsuz​luqdur. Dünya so​sializm sistemi süquta uğradı, SSRİ dağıldı, kom​mu​nist ideologiyasından rəsmən imtina edildi, lakin Azərbay​canda pe​da​qogika sovetlər dövründə formalaşmış etalon​lardan və meyar​lar​dan hələ də xilas ola bilmir, hələ də ənənəvi mövzularda dissertasi​ya​lar yazılır, kitablar çap olunur, yeni-yeni «alimlər» əmələ gəlir. 

Pedoqoji prinsiplərdə, təlim və tərbiyənin elmi nəzə​ri əaslarında yeni dövrün tələblərinə uyğun dəyişiklik et​mə​dən aparılan təhsil isla​hatları nə kimi fayda verə bilər? Avropada da pedoqogika fəlsəfi fik​rin «şinelindən çıx​mışdır». Lakin Avropada pedaqoji fikir birdə​fəlik fəl​səfədən ayrılaraq öz ətaləti ilə baş alıb getmir. O, hər dəfə yeni fəlsəfi konsepsiyalardan qaynaqlanır və yeni siyasi gerçəkliyin, yeni sosial-iqtisadi mühitin, yeni təfəkkür səviyyəsinin tələblərinə uyğun olaraq, təzədən doğulur. 

Avropada pedaqogikanın predmeti də daha konkret müəyyən edil​mişdir. Məsələn, təhsilin sosial bir institut kimi öyrənilməsi, idarə olunması, təhsil menecmenti kimi sahələr heç də pedaqogikaya aid edilmir. Lakin təəssüf ki, Qərbdə təhsilin fəlsəfəsi, iqtisadiyyatı, idarə olunması müs​təqil surətdə öyrənildiyi halda, bizdə bu sahələr heç bir əsas olmadan pedaqoqların öhdəsinə buraxılmış və onların tədqiqat dairəsinə sığmadığına görə, əslində tədqiq olunmamışdır. 

Keçmiş SSRİ-də bütün sahələr kimi, təhsil sistemini də  partiya idarə edirdi. Təhsil müəssisə​ləri​nin idarə olun​ma​sına müəllimlər içə​ri​sin​dən Kommunist Partiyasının üzvü olan və ideya siyasi hazırlığı yük​sək olan şəxslər təyin olunurdu. Ona görə də, xüsusi təhsil idarə​çiliyi, təhsil menecmenti üzrə kadrlar hazırlanmasına ehtiyac yox idi. Amma Qərb ölkələrində idarəetmə sənəti ən prestejli sahələrdən biri​dir və onun elmi əsaslarının öyrənil​məsinə geniş yer verilir. 

SSRİ-dəki bu çatışmazlıq Rusiyada birdən-birə aradan götürül​mə​di. Orada pedaqogikanın xüsusi statusu qismən hələ də saxlanmaq​da​dır. Lakin bəzi ciddi addım​lar artıq atılmışdır. Məsələn, Təhsil Aka​de​​miyasında ənənə​vi pedaqoqlarla yanaşı, filosofların, psixoloq​la​rın və idarəetmə kadrlarının geniş miqyasda təmsil olunması Rusi​ya​da reformanın düzgün istiqamətdə getdiyini göstərir. Lakin biz otu​rub gözləməliyikmi ki, Rusiya nə vaxtsa Qərb standartlarını tam şə​kil​də qəbul edəcək və biz də ancaq bundan sonra hərəkətə gələcə​yik?  Məgər biz Avropa məkanına qatılmış müstəqil bir ölkə deyilikmi və bu inersiyadan daha tez can qurtarmağa çalışmama​lıyıqmı?

Lakin hər halda Azərbaycanda başqa sahələrə  nis​bə​tən təhsil sahə​sində islahatlar ləng getdiyinə və ənənəvi pedaqoqlar sayca üstün​lük təşkil etdiklərinə görə təhsil​şünaslıq sahəsində görülən ilk işlərin mü​qa​vimətlə qarşı​lan​ması təbiidir. Bizcə, hər hansı bir müqavimətə baxma​dan, bu sahədə yaranmış boşluğun aradan qaldırılmasına çalış​maq lazımdır. 

Oxuculara təqdim olunan bu kitab da məhz bu məqsədlə yazıl​mışdır. Lakin burada biz qarşımıza təhsilin təşkilati struk​turunun, təlim və tərbiyə proseslərinin sistemli şəkildə şərhini məqsəd kimi qoy​mamış və bu sahələr üzrə ancaq ayrı-ayrı konkret problemləri araş​dırmağa çalışmışıq. Bu baxımdan, əsər təhsilşünaslıq sahəsində dərslik və ya vahid problem ətrafında müfəssəl bir monoqrafiya olmaqdan daha çox, elmi araşdırma xarakterli oçerklər toplusudur. 

Azərbaycanda təhsil slstemi yeni qurulmur. O, ilk növbədə sovet təhsil sisteminin davamı kimi movcuddur. Bizim məqsədimiz isə bir az sovet, bir az da Avropa təh​silinin eklektik qatışığını deyil, milli mahiy​yətə əsas​lanan və həm sovet, həm də Qərb təhsil sistemlərinin ən yaxşı cəhətlərini məqsədyönlü surətdə nəzərə ala bilən, daxili tamlığa malik bütöv milli təhsil sistemi yaratmaqdır.
Əsrin tələblərinə cavab verən milli təhsil konsepsiyası üzərində düşünərkən istər-istəməz mövcud təhsil sistemin​dəki uğurlarla yanaşı, çatışmazlıqlar və problemlər də diq​qəti cəlb edir. Belə problemlərdən biri də orta məktəb​lərimizdə təhsilin məzmunu və strukturu ilə bağ​lıdır. Bu təhsil pilləsinin mahiyyəti anlaşılmadıqda aparılan hər hansı bir islahat irəlicədən nəzərə alına bilməyən çoxlu neqativ nəticələrə gətirir.
Əvvəla, təhsil pillələri haqqında. Bütün dünyada qəbul olunmuş təcrübəyə görə məktəb üç səviyyədə olur: ibtidai, orta və ali məktəb. İbtidai məktəb bir qayda olaraq orta məktəblərin strukturuna daxil edildiyindən «ibtidai», «orta» və «ali» sözlərinin qarşılıqlı əlaqəsi bəzən diqqətdən kənarda qalır. 
Bir çox ölkələrdə ilk məktəblər ayrıca fəa​liyyət göstərir və icbari təhsil də yalnız bu pilləni əhatə edir. Hamı yazmağı, oxumağı, adi hesab əməllərini öyrənməlidir. Bu, çox təbii bir tələbdir; cəmiy​yətin hər bir üzvü ictimai birgəyaşayış qayda​larına əməl etmək və qarşılıqlı ünsiyyətdə ola bilmək üçün şifahi və yazılı nitqi və elementar hesabı bilməlidir. 
Dünyanın bir çox ölkələrində savadsızlığın ləğvi kampaniyası hələ tam başa çatma​dığından, ib​tidai təhsilin icbariliyi çox ak​tual​dır. Təsa​düfi deyildir ki, ibtidai təh​silin icbari olması şərti BMT-nin Ümumdünya İnsan Hüquqları Bə​yan​namə​sində də əksini tapmışdır.
 Bizim inkişaf səviyyəmizə yaxın olan bir çox ölkələrdə, o cümlədən qonşu Gürcüs​tanda ancaq ibtidai təhsil icbari elan edil​mişdir.

Azərbaycan isə bu mərhələni hələ sovet dövründə keçmiş və nəinki ibtidai, həm də orta təhsilin icbari olması bizdə az qala özlüyündə aydın olan bir zərurət kimi mənimsənilmişdir. Lakin biz sovet inzibati idarəçilik üsulundan çıxaraq, demokratik dəyərlərə və insan hüquq​larına hörmətlə yanaşmağı öyrəndikcə, bütövlük​də orta təhsilin icbari olmasının əsaslandırılmasına ehtiyac yaranır. Belə ki, 16-17 yaşında bir gənci nəyə isə məcbur etmək, onun arzu və istəyini inzibati yolla məhdud​laşdırmaq üçün çox ciddi əsas olmalıdır.
 Bura​da cəmiy​yətinmi, millətinmi, dövlətinmi maraqları rəhbər tutulur? Hansı maraqlar? Yoxsa kor-koranə olaraq sovetdən​qalma bir ən​ənəni davam etdirmək, universitet müəllim​ləri işsiz qalmasın deyə, tələbə planını mütləq doldur​maq və hazırlanmış müəllimlər işsiz qalmasın deyə, uşaq​ların hamısını orta məktəbdə oxumağa məcbur et​mək, – nə dərəcədə məqbul bir yoldur? 
Düzdür, bəzi peda​qoqlar məsə​ləyə «yaradıcı» münasibət nümayiş etdirərək icbarilik şərtini yalnız dövlətin şərait yaratması kimi izah etməyə çalışırlar. Lakin, görünür onlar unudurlar ki, dövlət tərəfindən bütün insanların təhsili üçün təmi​nat verilməsi və şərait yaradılması öhdəliyi təkcə icbari təhsil mərhə​ləsinə deyil, sonraki təhsil pillələrinə də aiddir
.  İcbari təhsil isə müvafiq yaşlı uşaqların necə olursa-olsun, hansı formada olursa-olsun təhsilə cəlb olunmalarını nəzərdə tutur. Hətta şikəst və əqli cəhətdən zəif olan uşaqların da təhsili təmin olunur. 
Bəli, biz uşaqları tərbiyə etmək, onlara müxtəlif sahə​lərdə bilik öyrətmək istəyirik. Əgər nəzəri biliklər, elmin əsasları öyrədilirsə, bu​rada söhbət əsasən təlimdən gedir və tərbiyə arxa plana keçir. Bu bilik​lərin daha çox hansı sahələrdə və hansı həcmdə verilməsi insanın seçəcəyi ixtisasdan asılıdır. Humanitar biliklər isə hamıya lazımdır və daha çox tərbiyəvi funksiya daşımalıdır. Təəssüf ki, bizdə humanitar fənlər də ancaq bilik öyrədir; tərbiyədən daha çox, təlimə üstünlük verilir. Halbuki, tərbiyə təhsilin daha önəmli bir funksiyasıdır. V.Q.Be-lenskinin dediyi kimi, təhsilin müxtəlif növləri içərisində ən yüksək mərtəbəni mənəvi-əxlaqi təhsil tutur. Yaxud A.Sent-Ekzüperi deyir: «Tərbiyə təhsildən üstündür. Çünki insanı tərbiyə yaradır» 
. Yeri gəlmişkən, «alim olmaq asandır, insan olmaq çətin», – deyən Azərbaycan atalar sözü də tərbiyənin daha önəmli olduğuna işarədir. Ona görə də, təlimin tərbiyəvi funksiyası həmişə diqqət mərkəzində saxlanılmalıdır. 
İcbari təhsil pilləsində öyrədilməsi gərək olan bilik və vərdişlər in​sa​nın adi həyatda, məişətdə, cəmiyyətdə normal fəaliy​yəti zamanı isti​fa​də olunur. Məsələn, məişət texni​kası, nəqliyyat vasitələri və onlardan is​tifadə qaydaları haq​qında, bizi əhatə edən mühit və bu mühiti qoru​ma​​​ğın şərtləri haqqında, sağlamlığın profilaktikası və elementar tib​bi yar​​dım  haqqında biliklər hamıya lazımdır. Təsadüfi deyildir ki, son vaxt​​lar Rusiyada ixtisasından asılı olmayaraq bütün müəllimlərə sağ​lam həyat tərzini öyrədən xüsusi fənn – «valeo​lo​giya» tədris olunur 
. 
Dilləri bilmək, nitq və yazı da insanlar arasında ünsiyyət üçün zəruridir. Lakin ali riyaziyyat, atomun quruluşu və ya elektromaqnit sahəsi haqqında hərtərəfli biliklər, nəzəri təlimlər heç də hamıya lazım olmur. Deməli, icbari təhsil pilləsi uşaqları ilk növbədə əməli həyata hazırlamalı, cəmiyyətin bir üzvü və vətəndaş kimi formalaşdırmalıdır. Sonuncular daha çox dərəcədə humanitar fənlərin sayəsində mümkün olduğundan ümumi orta təhsil pilləsinin humanitarlaşdırılması XXI əsrin təhsil paradiqmasını müəyyənləşdirən başlıca şərtlərdən biri hesab olunur. Professor Y.M.Neymətov yazır: «Humanitar təhsil paradiqma​sı​nın mənası peşə təlimi və təhsilin üzvi vəhdətindədir. Belə ki, təhsil şəxsiyyətin inkişafı, təlim isə bu məqsədə çatmağın vasitəsidir. Əgər peşə təlimi özü məqsədə çevrilsə, məqsəd və vasitənin yeri qarışıq salınmış olar ki, bu da texnokratik və amiranə-inzibati təhsil sisteminə xasdır… Bu paradiqmanın dəyişdirilməsi qaçılmazdır»
. Həm də humani​tar​laşdırma prosesi ancaq icbari təhsil müddətində deyil, sonrakı təhsil pillələrində də davam  etdirilməlidir.

Bəli, ictimai-siyasi və hümanitar fənlərin tədrisi həm də tərbiyə məq​​sədi daşıyır. Bəs tərbiyə qarşısında qoyulan minimal tələb nədən iba​​rətdir? Orta məktəbdə tərbiyənin hansı aspektləri ilk növbədə əhatə olunmalı​dır? Ənənəvi pedaqogika yeni dövrün, texnokratik cəmiyyətin yarat​dı​ğı problemlər şəraitində nəzərə alınmalı olan tərbiyə aspektləri​ni əhatə edirmi? Bu sualların cavabı müvafiq fəlsəfi araşdırmalardan kənarda verilə bilməz.

Zaman dəyişdiyinə görə, çağdaş cəmiyyət əvvəlkindən fərqləndi​yinə görə yeni dövrün təhsili də dəyişməli, yeni fəlsəfi bazaya əsas​lan​malıdır. Hələ 1970-ci ildə Pol Lanqran «Təhsil fəlsəfəsinin yeni​dən nəzərdən keçirilməsi» adlı məqaləsində yazırdı: «Jan Jak Russo özü​nün «Emil və ya tərbiyə haqqında» roman-traktatında XVIII əsrin ortalarındakı tərbiyə sistemindən narazılığını əks etdirirdi. Doğrudan​mı, insanı tərbiyə sisteminə uyğunlaşdırmaq lazımdır? Daha yaxşı olmaz​mı ki, bu sistemin özü insanın real ehtiyaclarına uyğunlaş​dırıl​sın? Bu köklü məsələ, sual çox aydın qoyulmuşdu. Bundan artıq 200 il keçmişdir. O vaxtdan bəri tərbiyə sistemi ilə real həyatın tərəbləri arasında münasibət məsələsi dəfələrlə yenə ortaya çıxmışdır».

Hər bir yeni mərhələdə tərbiyə sisteminin çağdaş həyatın prob​lemlərinə uyğun surətdə yenidən qurulması bir problemdir. Digər problem isə keçilən fənlərin bu yeni sistemlə əlaqələndirilməsi ilə bağlıdır. Belə ki, tarixin, ədəbiyyatın və başqa fənlərin «tədris metodikası» ilə «ta​rixlə tərbiyə», «ədəbiyyatla tərbiyə» və s. tərbiyə istiqamətlərinin ortaq məxrəcə gətirilməsi də humanitar təhsil paradiqmasının mühüm tələbləri sırasındadır.

Orta təhsillə bağlı bir məqam  da çox önəmlidir. Aydınlaşdı​rmaq lazımdır ki, icbari təhsil müddəti müəyyən təhsil pilləsi iləmi, hansı isə sinfi bitirməkləmi, yoxsa yaş həd​di iləmi müəyyən edilmə​lidir?

Nəzərə alınma​lı​dır ki, xarici ölkələrin əksəriyyətində icbari təhsil həddi məhz yaşla müəy​yən olunur. Bu isə çox önəmli bir məsələdir. Axı, uşaqlar öz genetik-təbii imkanlarına görə, intellektual potensia​lına görə müxtəlif​dir​lər və on​ların hamısına eyni bilikləri məcburi su​rətdə öyrətmək tələ​bi reallıqdan uzaqdır. Yaş həddi isə uşağın psi​xikasının əsasən forma​laş​dığı dövrü əhatə edə bilər və bu hədd hamı üçün təxminən eynidir.  

Inkişaf etmiş xarici ölkələrdə 17 yaşına qədər təhsil şəraiti ilə təmin olunan uşaq bu müddət ərzində tam orta təhsil də ala bilər, VI sinif proqramını da güc-bəla ilə mənimsəyə bilər. Bundan sonra isə o, öz seçimində sər​bəstdir. 

Müəyyən bir təhsil mərhələsini icbari yolla keçmək tələbi isə uşağın, gəncin fərdi xüsusiyyətlərinin nəzərə alınmaması deməkdir. (Çün​ki elə şəxslər ola bilər ki, onların tam orta təhsil proqramını mənimsəməsi üçün iyirmi il də bəs etməz. Məsələnin bu cür qoyuluşu ya saqqallı məktəblilər absurduna, ya da yalançı attestat sax​takarlığına gətirib çıxarmalıdır. Bizim ölkədə çıxış yolu kimi ikinci va​riant seçilmişdir.
Lakin indi biz müstəqil ölkəyik və sovet təhsilindən qalmış bu cür çatışmazlıqları aradan qaldırmaqda bizə heç kim mane olmur. Bu məsələdə düzgün qərar vermək üçün isə orta təhsil pilləsində icbariliyin əsaslandırılması probleminə qayıtmalıyıq. Söhbət yaşdan yox, müəy​yən təhsil səviyyəsindən getdikdə, təlim və tərbiyənin bu səviyyəsini tə​min edən minimal icbari vəzifələr aydınlaşdırılmalıdır. 
Tərbiyə pro​sesində han​sı minimal vəzi​fənin həyata keçirilməsi hamı üçün labüd sa​yılır?  Və nəyə görə?  Eləcə də təlim prosesi hansı bilik və ba​carıqların hamıya mütləq mə​nim​​sədilməsini nəzərdə tu​tur. Məsələn, kimsə sübut edə bilər​mi ki, kvadrat tən​li​yi həll etmək həyati bir zərurətdir? Və bu​nu bacarmayan adam, məsələn, konservatoriya- ya daxil ola bilməz. Və s., və s.
Ona görə də, biz minimal zəruri bilik həddinin və sahələrinin müəyyənləşdirilməsini təhsilin aktual problem​lə​rindən biri hesab edirik. Çünki,  izafi informasiya faydalı ola bilməz. Dərinləşdirilmiş bi​lik​lər isə təmayüllü lisey​lərdə verilməlidir. Belə ki, indi ali məktəblərə qəbul imta​hanları (testləri) ixtisas qrupları üzrə aparıldığı halda, orta məktəb proqramları hamı üçün eynidir. 

Bizcə, hamının eyni proqramlar üzrə minimal zəruri biliklərə yi​yə​lənməsini 9 il ərzində də təmin etmək müm​kündür. Yuxarı sinif​lərdə şagirdlər hansı ixtisası seçə​cəklərini artıq bildiklərinə görə, məhz həmin ixtisasa uyğun təmayüllə dərs keçməli və lazımsız fənlərin təfər​rüatlarından xilas olmalıdırlar. Bu, bir tərəfdən, şagirdə düşən fiziki-intellektual yükün yüngülləşməsinə, digər tərəf​dən də, ixtisas fənləri üzrə daha dərin biliklərin mənim​sənilməsinə imkan yaratmış olar.
Uşaqların əzbərçiliyə öyrədilməsi, onların ancaq bilik dağarcığı kimi yetişdirilməsi gənc nəslin hərtərəfli inkişafına imkan vermir. Dünyaya yeni təhsil sistemi bəxş etmiş amerikanlara rişxənd edir, amerikalı məktəblərin biliksizliyinə gülür, bizim uşaqların beynini o qədər doldururuq ki, az qala uşaq səadətini də əllərindən alma​ğımızı yaddan çıxarırıq. Halbuki, çoxlu bilik əvəzinə sər​bəst düşüncə vərdişi qazanmış şagirdlər gələcəkdə məhz özlərinə lazım olan sahələri mənimsəməklə kifayətlənə bilərlər.
Orta təhsil sahəsində informasiyanın prioritetliyin​dən tədricən sərbəst düşün​cənin, yaradıcı təfəkkürün prio​ri​tetliyinə keçilməlidir. Ümum​təhsil məktəblərində riya​ziyyat və təbiət elmləri sahəsində an​caq gələcək mütə​xəssislər üçün lazım ola biləcək geniş informasiya veril​​məsinə deyil, riyazi təfəkkürün, rasional düşüncə vərdiş​lərinin in​ki​şafına üstünlük verilməlidir. Lakin informa​siya bolluğu, süni çətin​ləşdirmə meylləri şəraitində təh​silin məhz bu əsas missiyası «yaddan çıxır», onun həyata keçirilməsi sadəcə qeyri-mümkün olur.
Bundan başqa, təhsilin məzmunu siniflər üzrə müəyyən​ləşdirilərkən, yaş xüsusiyyətlərinin nəzərə alınması da çox vacibdir. Məsələn, aşağı siniflərdə tarixi xronoloji ardı​cıllıqla deyil, uşaqlar üçün daha anla​şıqlı olan müasir tarixin parlaq səhifələrini tədris etmək, onlara vətən​pər​vərlik hissləri aşılanmasını ön plana çəkmək təklif olunur. Təkflif olunur ki, xronologiya prinsipi ilə sistemli şərh səkkinzinci sinifdən başlasa yaxşı olar. Təəssüf ki, indi Azərbaycan məktəblərində hər mə​nada ən çətin olan qə​dim dünya tarixi və qədim Azərbaycan tarixi əvvəlcə keçilir. Nəticədə altıncı sinif uşağı hələ heç öz dili​mizdəki çətin sözlərin tələffüzünü düz-əməlli mənimsəmədən, qə​dim yunan və latın dilindən götürülmüş ağır terminləri və çətin adları əzbərləmək məcbu​riyyətində qalır. Halbuki, tarix kiçik yaşlı uşaqlar üçün keçmişdən bu günə yox, bu gündən keçmişə getməlidir.

Dillərin tədrisi metodikası və metodologiyası ilə bağlı problem​lər də az deyil. Ümumtəhsil məktəblərində əsas məqsəd qrammatika​nı əzbərlətmək yox, ədəbi dil praktikasını mənimsətməkdir. Əks təq​dir​də, uşaqlar on il dil dərsi keçir, amma fikrini ifadə etmək vərdişi qazanmır. Şifahi nitq və yazı vərdişi o səviyyədə olmalıdır ki, insan qrammatika barədə heç düşünməsin. Ədəbiyyat dərsləri də ən çox bu məqsədə xidmət etməlidir, – kitabda təhsilin məzmunu ilə əlaqədar çoxlu sayda belə təkliflər  verilmişdir. 

Göründüyü kimi, orta məktəbdə təhsilin məzmunu ilə bağlı prob​lemlər çoxdur. Onların fəlsəfi, pedaqoji və psixoloji aspektləri təhlil edil​mədən, elmi müzakirələr aparılmadan bu sahədə hər hansı bir islahat keçirilməsi qoyulan problemlərin həllinə kömək edə bilməz. Amma təəssüf ki, son illərdə Azərbaycan təhsil sistemində ardı-arası kəsil​məyən islahatlar aparılır ki, bunların da nə dünyagörüşü əsası, nə də metodoloji prinsipləri heç kimə məlum deyil. 

Bəli, Azərbaycanda orta təhsilin məzmunu ilə əlaqə​dar fəlsəfi və metodoloji yönlü tədqiqatlara doğrudan da böyük ehtiyac var. Lakin burada pis-yaxşı müəyyən araş​dırmalar hər halda aparılmışdır.  Ali təhsilin məzmunu ba​rə​də isə, təəssüf ki, heç söhbət də getmir. Tədris plan​larının hazırlanması heç bir metodoloji prinsiplərə əsaslan​mır. Sovet dövründən qalmış köhnə tədris planları təsadüfü mülahizələr əsasında, necə gəldi, elə də dəyişdirilir. Proqramlar və dərsliklər də həmçinin. Bu qədər məsuliyyətli bir iş Nazirliyin nəzdində ictimai əsaslarla işləyən metodşu​ra​lara həvalə olunmuşdur və onun fəaliyyəti ancaq formal xarakter daşıyır. Nəticədə belə bir məsuliyyətli sahə kor-koranə «tənzim  olunur». 

Son zamanlar Avropa təhsil sistemində inteqrasiya meylləri haq​qında, xüsusən Bolonya prosesi ilə əlaqədar çox söhbət gedir. Lakin əsas məqsəd hansı isə başqa öl​kə​nin təhsil standartlarını, təşkilati for​malarını və me​yar​la​rını, qiymətləndirmə sxemlərini kor-koranə gö​tür​​mək və ya təqlid etmək yox, öz təhsil sistemimizin daxili mənti​qindən və milli təhsil konsepsiyasından çıxış et​məklə, mahiyyəti qur​ban ver​mədən inteqrasiya olunmaq​dır. 
Ali məktəblərimizi Avropa universitetlərinə bənzət​məyə çalı​şanlar onların tədris planlarında «fəlsəfənin əsas​ları» fənnini görmə​dikdə, bunu tezcə bizim univer​sitetlərə də tətbiq etməyə çalışırlar. La​kin unudulur ki, təhsil sistemində islahat kompleks şəkildə aparıl​malı​dır. Yalnız ali məktəblərin müqayisəsi və bundan tez-tələsik nəticə çı​xart​maq səhvdir. Avropanın əksər ali məktəb​lərində, o cümlədən Tür​kiyə universitetlərində ümumi fəl​səfə kursu ona görə keçilmir ki, həmin kurs liseylərdə artıq tədris olunmuşdur. 

Orta təhsil müddəti əsasən 12 il olan Avropa ölkə​lərində fəlsə​fənin əsaslarının məhz litseylərdə tədris olun​ması onunla əlaqədardır ki, bu kurs ixtisas sahəsindən və ali təhsil alıb-almamasından ası​lı ol​mayaraq, bütün insanlara lazımdır. Həm də Av​ropada fəlsəfə sadələş​dirilmiş şəkildə, mədəniyyətin tər​kib hissəsi, dünyagörü​şü​nün əsası kimi keçilir. Məq​səd məhz yeniyetməlik dövründə, xarakterin və dünyagörüşün ilkin formalaşma mərhələsində gəncləri həyatın mənası haqqında, fəzilət və ədalət haqqında düşünməyə sövq etmək, öz əməlləri üçün məsuliyyət hissi aşılamaqdan ibarətdir. Əsas məsələ bu​dur ki, fəlsəfi dünyagörüşü və fəlsəfi düşüncə tərzi fəlsəfi cərəyanlarla, bu sahədəki tədqiqat işləri ilə qarışıq salın​masın. Sonuncular, əlbəttə, çox çətindir və nəinki məktəb, hətta ali təhsil səviyyəsi üçün də çox mürəkkəb və əlçatmazdır. Dərslik yazanlardan da elə bu tələb olunur ki, müxtəlif fəlsəfi sistemlərin təfərrüatları deyil, fəlsəfə​nin əqli-tər​biyədə rolu, ümümən tərbiyəvi funksiya​sı ön plana çəkilsin. 

Təsadüfi deyildir ki, Avro​pada nəinki orta məktəb​lərdə, hətta ibtidai siniflərdə və məktəbəqədər yaşlı uşaq​lar üçün də fəlsəfi dü​şün​cənin xüsusi önəmi nəzərə alınır. Hətta son vaxtlar «uşaqlar üçün fəlsəfə» beynəlxalq miq​yas​da ən aktual problem​lərdən birinə çevril​mişdir. 
ABŞ-da Uşaqlar üçün Fəl​səfə İnstitutu fəaliyyət göstərir. Tanın​mış rus fəlsəfəçisi N.Yulina 1993-cü ildə Har​vard Universi​te​tində bu məsələ ilə əlaqədar aparılan tədqi​qatların nəticəsinə əsasla​naraq, bu prak​tika​nın Rusiya üçün də əhəmiyyətli olduğunu qeyd edir. O, ABŞ alimi M.Lipmana istinadən bildirir ki, uşaqların insan və dün​ya haqqında, mənalı ömür haqqında düşünmələri, fəlsəfi fikir tərzinə çox er​kən yiyələnmələri onların pis əməllərə qurşan​ması​nın qarşısını ala biləcək ən gözəl vasitələrdən biridir. Fəlsəfi sistemlər haqqında mü- rəkkəb biliklər yox, fəlsəfi suallar qoymaq, «filosofluq» vərdişləri aşı-lamaq, daha doğrusu, uşaqlarda öz-özünə, təbii yol​la yaranan bu düşüncə tərzinin qarşısını almamaq, məhdudlaşdırma​maq, əksinə, ona meydan açmaq töv​siyə olunur. Yeni təh​sil para​diqmasına, «gələ- cəyin təh​silinə» keçid də bu problemlə əlaqələn​dirilir.
            

Qabaqcıl xarici ölkələrin ali məktəblərində, xüsu​sən magistra​turada isə ümumi fəlsəfə deyil, ixti​sasın fəlsəfəsi, sosiologiya, ixtisas etikası və s. praktik fəlsəfi kurslar öyrədilir. Lakin təəssüf ki, bizdə müx​təlif ixtisas sahələ​rinin fəlsəfi əsaslarını öyrətmək üçün nə proqram, nə dərslik, nə də müəllim vardır. Bu sa​hədə vəziyyəti düzəlt​mək istiqamətində heç hazırlıq işi də apa​rılmır. Orta məktəblərdə keçilən «insan və cəmiy​yət» fənni də «fəlsəfənin əsasları» fənnini ehtiva etmir. Bu sahədə vəziyyəti düzəltmək əvəzinə, fəlsəfəni fakul​tativ fənn etmək təşəbbüsləri  əlaqədar təşkilatın Bolo​nya prosesinin mahiyyətini anlamadığına dəlalət edir. 

Əksər xarici ölkələrdə fəlsəfi biliklərin əsasları orta məktəblərdə, liseylərdə, kolleclərdə tədris olunur. Yəni, hamı üçün zəruri sayılır. Bizdə isə fəlsəfənin tədrisi nə üçünsə ali məktəb pilləsində planlaş​dırılmışdır. Yəni, ancaq ali təhsillilər fəlsəfi biliklərlə sistemli şəkildə tanış ola bilirlər. 


Azərbaycanda fəlsəfi biliklərin təhsilin hansı pilləsində tədris olunması məsələsi, təəssüf ki, bir problem kimi müzakirəyə çıxarıl​mamışdır. Fəlsəfənin ali məktəblərdə tədrisi sovet dövründən qalmış bir ənənədir ki, bu gün biz onu sadəcə davam etdiririk. Lakin hər​dənbir xarici ölkələrə səfər edən və oradakı universitetlərin bəzilərində fəlsəfənin tədris olunmadığını görən bir sıra modern düşüncəli mə​mur​larımız Avropa ilə ayaqlaşmaq naminə fəlsəfəni tədris planın​dan çıxarmaq və ya heç olmazsa, saatlarını azaltmaq fikrinə düşürlər. Halbuki, həmin ölkələrdə fəlsəfənin əsaslarını universitetlərə qədərki mərhələdə mənimsəmiş gənclər universitetlərdə artıq xüsusi fəlsəfi elmlərin – sosiologiyanın, etikanın, ixtisas metodologiyasının, siyasi bilik​lərin əsaslarını öyrənirlər. (Fəlsəfənin əsaslarını isə universitetə daxil olan da, olmayan da – hamı mənimsəmiş olur). 

Azərbaycanda fəlsəfi biliklərin əsaslarını orta məktəblərdə tədris etmək üçün müəllimlər hazırlanmadığından, yaxın gələcəkdə bu sa​hə​də Avropa ilə ayaqlaşmaq çətin ki, mümkün olsun. Təəssüf ki, uni​ver​sitetlərdə də fəlsəfəni tələb olunan səviyyədə tədris edə biləcək mütə​xəssislərimiz azdır. Ölkəmizdə fəaliyyət göstərən 50-dən artıq uni​versitetin heç birində fəlsəfə fakültəsinin olmaması (BDU-nun So​sial elmlər və psixologiya fakültəsi nəzdindəki kiçik bir şöbə istisna ol​maqla), başqa ixtisaslar üzrə təhsil almış gənclərin fəlsəfə üzrə magis​traturaya cəlb olunması üçün şərait yaradılmaması Azərbaycanda fəlsəfənin inkişafına imkan vermir. Bu ixtisasa sosial sifarişin az olma​sı isə səbəb kimi götürülə bilməz. Əksinə, bu fakt təhsil siyasə​ti​nin özünə və ictimai rəyin formalaşdırılmasında iştirak edən qurum​ların fəaliyyətinə tənqidi nəzər salınmasını tələb edir. 

Hazırda ölkəmizin orta məktəblərində fəlsəfi biliklərin əsasları «İnsan və cəmiyyət» fənni çərçivəsində öyrədilir. Lakin öyrədilirmi? Proqram var, dərsliklər var, lakin fənni tədris etmək üçün müəllimlər hazırlanmadığından, bu iş digər fənn müəllimlərinə həvalə edilir ki, bu da, təbii olaraq, gözlənilən səmərəni vermir. Nəticədə biz özümüzü aldatmış oluruq. Son vaxtlar aspiranturada ixtisas fəlsəfəsi üzrə dərslərin keçilməsi və namizədlik minimumunun verilməsi də ixtisara salınmışdır ki, bu da fəlsəfəyə münasibətin artan yox, azalan istiqa​mətdə dəyişdiyindən xəbər verir. Görünür, Azərbaycanda fəlsəfəyə münasibət bəzən fəlsəfə üzrə elmi dərəcəsi olan kadrların real səviy​yəsindən, mənəvi keyfiyyətlərindən, elmi nüfuzundan asılı vəziyyətə düşür. Lakin əgər yüksək ixtisaslı filosoflarımız azdırsa, bunun üçün fəlsəfəni məhdudlaşdırmaq yox, əksinə, ona diqqət və qayğını artır​maq lazımdır.                    

Çağdaş təhsilimizin ən böyük problemlərindən biri də ali məktəb müəllimlərinin təkmilləşdirilməsi və yenidən ixti​saslaşması məsələsidir. Tutaq ki, orta məktəb müəllimləri üçün bu iş pedaqoji universitetlərə həvalə edilə bilər.  Bəs, ali məktəb müəllimləri onları kim təkmilləşdir​mə​lidir ?  Belə güman etmək olardı ki, bu iş hər bir ixtisas üzrə ən qabaqcıl sayılan ali məktəbəin bazasında təşkil oluna bilər və bütün universi​tetlərin və MEA-nın da bazası və ən yaxşı mütə​xəssisləri bura cəlb oluna bilər. Lakin təəssüf ki, hazırda Azərbaycanda ali məktəb müəllimləri ibtidai sinif müəllimi hazır​la​yan Müəllimlər İnstitutunun bazasında «təkmilləşdi​rilirlər». 
Ola bilsin ki, bəzi elm sahələri üzrə ali məktəb müəl​limləri vaxtaşırı təkmilləşmə kursu keçməsələr də, elə böyük faciə olmaz. Çünki dəqiq elmlər sahəsində müəyyən yeni​liklər olsa da, onun tədris üçün nəzərdə tutulan əsas hissəsi, demək olar ki, dəyişmir. Lakin elə sahələr də vardır ki, müstəqillik əldə etdikdən  və ideoloji sistem dəyişdikdən sonra onların köklü surətdə dəyişilməsinə və bu sahədəki müəllimlərin yeni ideoloji prinsiplər əsasında təzədən hazırlanmasına böyük ehtiyac yaranmışdır. Bu deyilənlər ilk növbədə fəlsəfə və ictiami-siyasi fənn müəllimlərinə, o cümlədən pedaqoqlara aiddir. 

Lakin təəssüf ki, Azərbaycanda yeni ictimai-iqtisadi sistemə keçid​lə bağlı aparılan islahat  ancaq kafedraların adını dəyişmək və «marksist-leninçi fəlsəfə» əvəzinə – «fəlsə​fənin əsasları»,  «elmi kommunizm» əvəzi​nə – «polito​lo​gi​ya», «partiya tarixi» əvəzinə – əvvəlcə «siyasi tarix» sonra isə «Azərbaycan tarixi», «elmi atezim» əvəzinə – «dinşünas​lıq» yazmaqla tamamlanmışdır. Proqramlar dəyişsə də, müəllimlərin dünyagörüşünün və bilik dairəsinin dəyişmədiyi heç kimi narahat etməmişdir. Təsəvvür etmək çətindir ki, ömrü boyu Sov.İKP-nin necə yaranmasından, V.İ.Leninin həyat və fəaliyyətindən, partiya qurultaylarının təfsilatından dərs keçmiş insanlar birdən-birə «siyasi tarix» kimi yeni və mürəkkəb bir fənnin tədrisinə necə keçə bilər​lər? Həmin müəllimlər 90 dəqiqə ərzində tələbə qarşısında nə isə demək məcburiyyətində olduğundan, yenə də əsasən partiya tarixindən bildiklərini danışmayacaqlarmı? 
Yaxud dünya​görüşü ateizmlə yoğrulmuş və ancaq ateistlərin fikrini bilən müəllim dini dəyərləri necə təbliğ edə bilər? Əlbəttə, öz üzərində çalışan və yeni ideoloji təməllərə əsaslanan bilikləri sərbəst surətdə mənimsəyən müəl​limlər də vardır. Lakin belə mühim bir məsələ- ni ayrı-ayrı şəxslərin insa​fına buraxmaq və bu fənlər üzrə «təkmilləşmə», daha doğrusu yeni​dən ixtisaslaşma istiqamətində yaxşı təşkil edilmiş, ümumdövlət səviyyəli iş aparmamaq doğrudan da faciədir. 

 Bəli, ali məktəblərdə ictimai-siyasi fənləri tədris edən müəllimlərin yenidən ixtisaslaşması üçün təxirəsalınmaz təd​birlər görülməlidir. Əks təqdirdə, bu fənlərin tədrisinin heç bir mənası yoxdur. Ali məktəb rəh​bər​lərininin və geniş ictimaiy​yətin bu fənlərə mənfi münasibətlərini formalaş​dıran səbəblərdən biri də budur. 

Yaxud başqa bir misal. Magistatura ali təhsilin daha yüksək və diferensiallaşmış səviyyəsi olduğu üçün burada tədris daha müasir elmi-texniki bazada və daha yüksək kvalivikasiyalı müəllimlər tərəfindən aparıl​malıdr. Elmi-texniki bazası hələ təzə-təzə formalaşan kiçik bir ölkədə həm texniki imkanlarına, həm də kadr potensialına görə magistr hazırlığını daha yaxşı həyata keçirə biləcəyi cəmi bir-iki ali məktəb olduğu halda bütün universitetlər və hətta kolleclər magistr hazırlığı ilə məşğul olur. Görəsən  ikipilləli ali təhsil sisteminə keçməyin açdığı əlavə imkanlardan niyə istifadə olunmur? Axı, indi əksər ali məktəblərdə bakalavr hazırlığında dərs keçmiş müəllimlər magistaturada da əslin​də eyni fənləri (adı bir qədər fərqli olsa da) və eyni proqram üzrə tədris edirlər. 

Təhsil mürəkkəb bir sistem olaraq bir neçə struktur pillələrinə malikdir. Hər bir struktur səviyyəsində onun spesifik elementləri vardır. Təşkilati rakursda baxdıqda qrup da, fakültə də, universitet də bu sistemin element​ləridir; lakin müxtəlif struktur səviyyələrinə aid element​lərdir. Müəllimin tədris-tematik planı, fakültənin tədris planı və müvafiq ixtisas üzrə dövlət təhsil standartları isə başqa bir rakursda təhsilin strukturuna daxildirlər. Belə ki, təhsil dedikdə əslində iki şəxs (öyrədən və öyrənci) arasındakı fərdi təlim-tərbiyə prosesindən başlayaraq, beynəlxalq təhsil şəbəkəsinədək genişlənən çox şaxəli və mürəkkəb bir sistemdən söhbət gedir.

Valideyn-övlad, usta-şagird, müəllim-tələbə müna​si​​bətləri əsasən fərdi miqyaslı proseslərdir. Bu proseslər  cə​miyyət miqyasında təşkilatlandıqda, müvafiq sosial struk​tur, infrastruktur və mühitlə tamamlandıqda fərqli bir mahiyyət kəsb edir. Amma miqyasından asılı olmayaraq, təh​sil prosesinin mərkəzində həmişə konkret təlim və tər​biyə prosedurları dayanır. 

Təlim prosesi məqsədyönlü və qeyri-aşkar ola bilər. Belə ki, uşaq ailədə məhz onun üçün nəzərdə tutulmayan söhbətləri dinləyir, hadisələrin şahidi olur. Bu zaman öyrənmə prosesinin subyekti uşaq özüdür. O, özü ətraf mühitdə nə görürsə, onu da götürür; həm də çox vaxt özü də bilmədən, qeyri-aşkar şəkildə. Əslində bu proses öyrətmə yox, öyrənmə prosesidir və təkcə uşaqlıq döv​rünü deyil, insanın bütün həyatını əhatə edir. Bu proses təlim və tərbiyəyə aid olmadığı kimi, özünütəlim və özünütərbiyəyə də aid deyil. Belə ki, sonuncuda sub​yekt insan özü olsa da bu, – məqsədyönlü, istiqamətli bir pro​ses​dir. Onun öz metodikası, üsulları ola bilər və insan bu metodlardan şüurlu surətdə istifadə edə bilər. Bu mənada özünütəlim və özünü​tərbiyə də əslində təlim-tərbiyə prosesinin tərkib hissəsidir. Sadəcə olaraq, bura​da həm subyekt, həm də obyekt rolunu bir şəxs oynayır.

 Qeyri-şüuri, kortəbii mənimsəmə prosesi isə əslində təbii inkişafın tərkib hissələrindən biridir. Söhbət hələ rüşeym halında ikən hər uşağa xas olan təbii inkişaf potensialnın realizasiyasından gedir. Bu proses təkcə insana yox, bütün canlılara aiddir. Bitki də müvafiq enerji dəstəyi aldığı zaman toxumda olan potensialı reallaşdırır ki, bu da əslində onun təbii inkişafıdır. Hey​vanlar da həmçinin; instinktlə yanaşı duyğu üzvləri vasi​təsi ilə əldə olunan informasiya heyvanı daha «təcrü​bəli» edir və o öz mühiti daxilində hansı şəraitdə necə rəftar etmə​li olduğunu öyrənmiş olur. Lakin bu öyrənmə bitkilərdən fərqli olaraq iki komponentə ayrılır. Kortəbii mənimsəmə ilə yanaşı, bura valideynlərin öyrətməsi də daxildir.

 Hər bir heyvan öz balası ilə məşq edir və ona müəy​yən vərdişlər aşılayır. Yeri gəlmişkən, bu funksiyanı in​san​lar – sirk təlimçiləri yeri​nə yetirdikdə heyvan təbii şəraitdə ona lazım olduğundan daha çox hərəkət vərdiş​ləri qazana bilir. Deməli, təlim-məşq anlayışı heyvan​lara da tətbiq oluna bilər. Sadəcə olaraq bu proses biliklə vasi​tələnmir və ancaq vərdişlə məhdudlaşır. İnsanlarda isə təbii potensialın realiza​siyası kortəbii öyrənmə və hərəkət vərdişlərinin mənimsənilməsi ilə yanaşı, həm də biliklərlə vasitələnən məqsədyönlü öyrənmə və öyrət​mə sayəsində həyata keçir.

Canlıların daha yüksək inkişaf pilləsi aşağı inkişaf pilləsindəki imkanları da özündə saxlayır. Yəni insanların təlimi təkcə öyrənmə ilə yox, həm də məşq vasitəsilə habelə, kortəbii mənimsəmə vasitəsilə həyata keçir.

Daha yüksək struktur pilləsi olan cəmiyyət səviy​yə​sində təlim və tərbiyənin yeni imkanları ortaya çıxır. Təh​sil müəssisələri, məktəblər getdikcə daha geniş miqyasda yayılaraq əhalinin böyük əksəriyyətinin təlim-tərbiyəsini öz öhdəsinə götürür. Fərdi miqyasda müəllim-şagird münasibətlərindən fərqli olaraq məktəblərdə bu proses daha mütəşək​kil surətdə həyata keçirilir. Mək​təb​lər təlimin əyaniliyini təmin etmək və səmərəliyini artır​maq üçün müvafiq maddi-texniki baza ilə təmin edilir və s. 

Tədris planlarının, proqramların və dərsliklərin hazırlanması isə elə böyük miqyaslı elmi tədqiqat işləri və araşdırmalar tələb edir ki, onu nəinki fərdi miqyasda, heç məktəb miqyasında da həyata keçir​mək mümkün deyil. Bütövlükdə ölkənin təhsil siyasətini müəy​yən etmək, təlim və tərbiyə sahəsində strateji proqramlar hazırlamaq üçün pedaqoji elmlərin inkişafına və alınan nəticələrin, habelə qabaqcıl təcrübələrin bütün ölkə miqyasında yayılmasına ehtiyac yaranır. 

Bu, olduqca böyük bir məsuliyyətdir. Ölkə miqya​sında bu proseslər hər hansı bir təhsil müəssisəsi miqya​sın​da həyata keçirilə bilməz. Vahid təhsil siyasətinə əsas​lanan təhsil sistemi bütöv orqa​nizm kimidir. Bu orqa​nizmin səmərəli surətdə idarə olunması üçün bütün struk​tur səviyyələrində idarəetmənin təkmilləşdirilməsi ilə ya​na​şı, təlim-tərbiyə prosesinin də modernləşdirilməsinə böyük ehtiyac vardır. 

Lakin bu sahədə aparılan nəzəri tədqiqatlar bir şeydir, pedaqoji praktikanın mənimsədilməsi isə başqa bir şey. Müəllimlər pedaqogika nəzəriyyəçiləri deyil; onlar pedaqoji praktikanı təmsil edirlər. Ona görə də, bizcə, pedaqogika üzrə dərsliklər daha çox dərəcədə müəl​limin əməli fəaliyyətinə xidmət etməlidir.

Müəllim mövzu seçməkdə, hər bir mövzunu neçə saat tədris etməyi müəyyənləşdirməkdə azad deyil. Müəy​yən bir fənni hansı ixtisas sahiblərinə, neçənci kursda və hansı həcmdə keçmək də müəl​limdən asılı olmadan, təşki​lati struktur iyerarxiyasının daha yüksək pilləsində müəy​yən edilir. Nisbətən yuxarı struktur səviyyələrindəki fəaliy​yət daha artıq müəllim-tələbə münasibəti şəklində və ya müəy​yən bir fənni, mövzunu necə tədris etmək forma​sında olmur. Tədris planları və proqramların hazır​lan​ması başqa xarakterli bir araşdır​manın nəticəsidir. 


Hər bir dövrdə müəyyən bir fəaliyyət sahəsində nə kimi kadr​lara ehtiyac olmasını, onların hansı fənləri və hansı həcmdə mənim​səmələrinin zəruri olmasını təyin etmək üçün, bir tərəfdən, həmin fəa​liyyət sahəsinin prak​tik ehtiyaclarından, digər tərəfdən də, bu sahədə qərarlaş​mış elmi biliklərin açdığı imkanlardan çıxış etmək lazım gəlir. Burada hətta hər bir ölkənin real iqtisadi inkişaf səviy​yəsi, tətbiq olunan texniki və texnoloji sistemlərin modernlik dərəcəsi və s. nəzərə alınmalıdır. Bir ölkədə tət​biq olunan texniki standartlar başqa ölkə​nin​kinə uyğun gəlməyə də bilər. Hansı isə qabaqcıl ölkənin iqtisadi və sosial ehtiyaclarını ödəmək üçün hazırlanan kadrlar və bu hazırlığı təmin edən kurikulun başqa ölkə üçün tamamilə gərəksiz ola bilər. Milli kurikulum dedikdə, bunu bəzilə​rinin anladığı kimi dərsliklərə milli alimlərin şəklini və tərcümeyi-halını əlavə etmək kimi anlamaq lazım deyil. 

Milli təhsil sistemi hər bir ölkənin sosial-iqtisadi və mədəni-mənəvi inkişaf səviyyəsinə uyğun olan, habelə milli mentalitetə və də​yərlər sisteminə əsaslanan tədris planları və proqramların hazırlan​ma​sını, habelə müvafiq tədris metodikasından istifadə olunmasını nəzər​də tutur. Bax, bu işdə bizə xarici mütəxəssislər yardımçı ola bilməz. Bunun üçün milli təhsilşünaslığın formalaşmasına böyük ehtiyac var​dır. O, öz işini ölkəmizdə real ictimai gerçək​liyin, mədəni-mənəvi mü​hi​tin və iqtisadi inkişaf səviyyə​sinin, texniki və texnoloji durumun öy​rənilməsi üzərində qurmalıdır. 

Sosio​logiya​nın və iqtisadi proqnozlaşdırmanın inkişaf etmədiyi təqdirdə, milli təhsil sistemindən danış​maq hələ tezdir. Bu sahələrin birgə, əlaqəli surətdə inkişaf etdirilməsi üçün isə Təhsil Nazirliyinin və onun nəzdin​dəki hansı isə tədqiqat institutunun potensilaı kifayət deyil. Azərbaycanda bütün elmi potensial səfərbər olun​masa, bütün humanitar və ictimai-siyasi elmi tədqiqat sahələri əlaqələndirilməsə, təhsilin məzmununu da real sosial sifarişlərə uyğunlaşdırmaq, cəmiy​yətin həqiqi ehti​yac​larını nəzərə almaq mümkün olmayacaq. 

Milli təhsil konsepsiyasının hazırlanması Azərbay​can elmi-fəlsəfi fikrinin ən üstün vəzifələrindən birinə çevrilməlidir. Elm və təhsilin belə yüksək səviyyədə və səmərəli surətdə əlaqələndirilməsi üçün isə müvafiq təşkilati-struktur islahatlarına ehtiyac vardır. Bunu heç də Elmlər Akademiyası ilə ali təhsil sisteminin mexaniki birləş​dirilməsi, məsələn, hər ikisinin vahid bir Nazirliyin strukturuna daxil edilməsi kimi başa düşmək lazım deyil. Mexaniki və kortəbii birləş​dirmə səmərə verə bilməz. Əvvəlcə çağdaş Azərbaycanda elm və təhsilin birgə inkişaf konsepsiyası hazırlanmalı, təşkilati islahatlar da bu konsepsiya kontekstində həyata keçirilməlidir.

